
Unë vizitova Shqipërinë në datat 15-23 shkurt 2010, dhe udhëtova në Tiranë, rajonin e Shkodrës dhe të Fushë-Krujës. Hetimet e mia mbi vrasjet e paligjshme u përqendruan veçanërisht tek gjakmarrja dhe dhuna në familje. Hetova gjithashtu çështje të transparencës rreth vrasjeve të tjera të dyshuara.   

Jam shumë mirënjohës për ftesën që më bëri Qeveria e Shqipërisë, dhe për bashkëpunimin e plotë që më është ofruar gjatë gjithë vizitës sime.  U takova me Presidentin, Kryeministrin dhe Zëvendës Kryeministrin si dhe pjesën më të madhe të Ministrave respektivë. Pata diskutime me kryetarët e Gjykatës Kushtetuese, Gjykatës së Lartë dhe Gjykatës së Krimeve të Rënda, anëtarë të Parlamentit, zyrtarë të lartë të policisë, përfaqësues së Këshillit të Lartë të Drejtësisë, Avokatit të Popullit dhe zyrtarët kryesorë lokalë në Shkodër.  

U takova gjithashtu me zyrtarë ndërkombëtarë, përfaqësues të shoqërisë civile vendase e të huaj, akademikë, dëshmitarë dhe një numër te konsiderueshëm familjesh të përfshira në gjakmarrje. Për mundësimin e misionit tim, u detyrohem Koordinatores së Përhershme të Kombeve të Bashkuara Gülden Türköz-Cosslet dhe Këshilltarit për Drejtat e Njeriut të Kombeve të Bashkuara në Shqipëri Simon Walker.

Me pak fjalë, bashkëpunimi që m’u ofrua në të gjitha nivelet e Qeverisë ishte i shkëlqyer. Si nga pikëpamja e zhvillimit ekonomik dhe shoqëror ashtu edhe nga pikëpamja e të drejtave të njeriut dhe shtetit ligjor, Shqipëria ka arritur jashtëzakonisht shumë brenda një periudhe shumë të shkurtër. Këto arritje mbresëlënëse është e qartë se do t’i shërbejnë vendit mirë teksa ecën në rrugën drejt kandidimit për anëtarësim në BE. 
Gjakmarrja
Një objektiv kryesor i misionit tim ishte qartësimi i situatës që lidhet me gjakmarrjen. Politikat dhe programet në këtë drejtim mund të funksionojnë vetëm nëse mbështeten në të kuptuarit e saktë dhe të plotë të problemit. Për fat të keq, statistikat mbi të vrarët dhe familjet e ngujuara variojnë jashtëzakonisht nga një burim tek tjetri. Faktorë të ndryshëm janë kombinuar duke krijuar në këtë mënyrë konfuzion dhe keqkuptim të konsiderueshëm. Këto përfshijnë: pasaktësi terminologjike, mbulim mediatik sensacional sidomos nga shtypi i huaj, magjepsje nga ana e donatorëve të huaj me një rudiment ekzotik të një periudhe feudale, shtysa të shoqërisë civile për të ekzagjeruar me gjithperfshirjen në përllogaritjet e tyre, dhe ndjeshmërinë e lartë të Qeverisë si dhe një shqetësim të kuptueshëm për ta minimizuar ketë çështje.    

Me pak fjalë, numri i vrasjeve për shkak të gjakmarrjes në Shqipëri është ulur në mënyrë progresive gjatë pesë vjetëve të fundit, por dukuria nuk është zhdukur krejtësisht. Për më tepër, pasojat e saj më të gjera vazhdojnë të kenë një efekt gërryes në shoqëri. Prolemet më të rëndësishme kanë të bëjnë me ngujimin e madh të familjeve që i tremben një vrasjeje per hakmarrje, dhe një besim të vazhdueshëm tek legjitimiteti i dënimit kolektiv të anëtarëve të familjes së keqbërësit, edhe në rastet kur ata janë krejtësisht të pafajshëm. Në të njëjtën logjikë, ekzagjerimi i përmasës së problemit mund të pengojë në mënyrë të konsiderushme ndërmarrjen e reformave.
Çfarë është gjakmarrja?
Gjakmarrja përgjithësisht fillon me një mosmarrëveshje, zakonisht mes dy burrave, familjet e të cilëve janë fqinje ose mike. Zënka mund të ketë çfarëdolloj shkaku – një aksident, diçka e perceptuar si fyerje, një mosmarrëveshje lidhur me pronësinë, një konflikt mbi furnizimin me energji elektrike, ujë ose benzinë, e kështu me radhë. Mosmarrëveshja përshkallëzohet në zënkë fizike, dhe njëri vret tjetrin. Më pas, familja e viktimës ndjen se familja e vrasësit “i detyrohet gjak” asaj. Ky borxh, i shoqëruar nga humbja e nderit, mund të lahet vetëm duke i marrë jetën një anëtari të familjes së vrasësit.     

Kjo situatë qeveriset nga rregulla të bazuara në mentalitet, e që përgjithësisht burojnë nga kanuni i shkruar prej Lekë Dukagjinit në shekullin e pesëmbëdhjetë që është përditësuar më pas nga Sh. Gjeçovi në gjysmën e parë të shekullit të njëzetë. Pavarësisht nga rëndësia e këtyre përpjekjeve kodifikuese, kanuni është kryesisht një kuadër rregullash zakonore të transmetuara verbalisht, përmbajtja e të cilave ndryshon nga zona në zonë, si dhe me kalimin e kohës. Ideja është që familja e vrasësit implikohet në krim nga veprimi i tij, duke i dhënë kështu familjes së viktimës të drejtën për t’u hakmarrë. Përgjithësisht, nuk lejohet vrasja e anëtarit të një familjeje në shtëpinë e tij, ose vrasja e grave apo fëmijëve. Kështu, kur ndodh një vrasje, anëtarët meshkuj të familjes së vrasësit “ngujohen” menjëherë dhe nuk dalin nga shtëpia.

Gjendja e vet-izolimit ruhet edhe kur nuk ka kërcënime specifike ose sulme nga familja tjetër. 

Familja e izoluar presupozon se sulmi është i mundshëm, për sa kohë që familja tjetër nuk i ofron besën (një përjashtim i kufizuar ose i përkohshëm nga kërcënimi për hakmarrje). Ata shpesh e ndjejnë se, në mungesë të besës, nderi e kërkon që ata të qëndrojnë në izolim, edhe në rastet kur nuk ka pasur një kërcënim konkret.

Gjakmarrja vazhdon deri sa të jetë marrë haku për gjakun e humbur, ose derisa familja e të vrarit  ta ketë falur familjen e vrasësit. Kur kjo ndodh, falja përgjithësisht vjen pas një procesi të gjatë ndermjetesimi dhe formalizohet në një ceremoni pajtimi.
Përmasat e kundërshtuara të gjakmarrjes 
Siç u vu re edhe më lart, ka mospërputhje të mëdha në statistikat e gjakmarrjes dhe vrasjeve që lidhen me to. Në njërin ekstrem, njoftimet e medias u referohen qindra vrasjeve në vit nga gjakmarrja dhe mijëra fëmijëve që jetojnë në izolim. Në ekstremin tjetër, sipas statistikave të Qeverisë, këto vrasje kanë rënë në mënyrë progresive nga 45 më 1998 në një më 2009, ndërsa numri i fëmijëve të ngujuar varion nga 36-57 në të gjithë vendin, nga të cilët 29-45 janë në Shkodër. Kjo luhatje e shifrave varet nga burimet, të cilat mund të jenë policia, zyrtarë të arsimit ose të ministrisë. Familjet e ngujuara vlerësohen të jenë nga 124-133 në të gjithë vendin.   
Edhe shifrat e përdorura nga grupet e shoqërisë civile luhaten shumë. Një organizatë me përvojë të gjerë në terren vëren se ka pasur ulje të konsiderueshme gjatë pesë viteve të fundit dhe se aktualisht, nga gjakmarrja, ka vetëm pak vrasje në vit. Ata vlerësojnë se jo më shumë se 350 familje dhe 80-100 fëmijë jetojnë në izolim në shkallë vendi. Megjithatë, një organizatë tjetër e rëndësishme vlerëson se ka pasur 9 800 vrasje nga gjakmarrja qysh në vitin 1991, numër që ka rënë në mbi 30 vrasje më 2009. Sipas numërimit të tyre, 1 450 familje dhe 800 fëmijë jetojnë në ngujim.

Pikëpamja ime e peshuar me kujdes është se numrat e saktë janë shumë me afër numrave të dhënë nga Qeveria, sidomos sa u takon vrasjeve. Shifrat që kanë të bëjnë me rastet e ngujimit duken më me shumë gjasë si të nënvlerësuara, por sërish, jo me një tolerancë të madhe. Kjo nuk do të thotë se shifrat e Qeverisë janë përfundimtare. Saktësia e tyre karakterizohet nga teknika të papërshtatshme të grumbullimit të të dhënave dhe të regjistrimit, si dhe një koordinim i mangët. Këto probleme u nxorën në pah nga mospërputhja e shifrave të ndryshme zyrtare që m’u dhanë. Gjithashtu, nuk jam në dijeni të ndonjë përpjekje të qëndrueshme të Qeverisë për të kryer rakordimin e statistikave të ndryshme.
Atëhere, si mund të shpjegohen mospërputhjet mes shifrave të ndryshme? Spikasin katër faktorë: ndryshimet në përkufizime, raportimi në nivele më të ulëta se realiteti, mbulimi i kufizuar i çështjeve dhe shtysat për ta ekzagjeruar gjendjen. 
Sa u përket përkufizimeve, aktorë të ndryshëm kanë prirjen të përdorin kuptime të ndryshme të termit “gjakmarrje” ose “vrasjeve nga gjakmarrja”. Kuptimi më i ngushtë (“tradicional”) është ky: një vrasje për gjakmarrje është një hakmarrje e paramenduar familjare për gjakun e humbur – që do të thotë se familja e një viktime të vrarë vret një anëtar të familjes së vrasësit për të vënë në vend nderin dhe gjakun e humbur si rezultat i vrasjes së kryer. Një interpretim pak më i gjerë do ta klasifikonte si gjakmarrje çdo vrasje mes familjeve që ka për synim hakmarrjen, pavarësisht nga çdo lidhje me nevojën për të vënë në vend gjakun ose nderin apo pavarësisht nga çdo lloj konsiderate që ka të bjëë me kanunin. Të dyja këto kuptime gjejnë pasqyrim në pjesën më të madhe të statistikave të policisë dhe gjykatave, sidomos ngase është e vështirë të provosh se një vrasje është kryer për shkak të ndonjë motivimi specifik kulturor. Në kuptime më të gjera, çdo vrasje me paramendim, e motivuar nga çdo lloj arsyeje për hakmarrje midis familjeve, mund të jetë një vrasje për gjakmarrje. Në kuptime akoma më të gjera, deri edhe një vrasje për hakmarrje pa një dimension familjar (p.sh. vrasjet mes bandave) mund të numërohet si vrasje për gjakmarrje. Për shkak se edhe “gjakmarrja” edhe “hakmarrja” përfshihen në të njëjtin kapitull të Kodit Penal, disa statistika zyrtare nuk e bëjnë dallimin me të dyjave. Përkufizimi më i gjerë dhe me më shumë pikëpyetje, do të ishte të numërohej çdo vrasje, sepse, në një moment të caktuar, ajo mund të çojë në hakmarrje të familjes së viktimës ndaj familjes së vrasësit. Një qasje me po kaq pikëpyetje do të ishte të numëroheshin mes familjeve të karakterizuara si të ngujuara “për shkak të gjakmarrjes” ato raste ku nuk ka ndodhur ndonje vrasje dhe ku nuk ka një element të fortë ose formal të vetizolimit, por ku një sulm fizik, kërcënim, ose ndonjë zënkë e fortë ka sjellë një ngujim të familjes ose të fqinjësisë.

Një faktor i dytë është raportimi në nivele më të ulta se realiteti. Vrasjet në zonat e thella mund të mos raportohen në mënyrë sistematike. Dhe në disa raste, familjet mund të duan të shmangin çdo përfshirje të Shtetit në mënyrë që ta zgjidhin çështjen në rrugë tradicionale. Përveç kësaj, statistikat e bazuara në vendimet e gjykatave mund të jenë një tregues i dobët i vrasjeve për motive gjakmarrjeje sepse autori i një vrasjeje të paramenduar për gjakmarrje mund të shpallet fajtor me një akuzë më të reduktuar, ose për shkak të mungesës së të dhënave – si për shembull një refuzim i familjes për të dëshmuar - ose për shkak të korrupsionit që çon në një dënim për një shkelje të një shkalle më të ulët.
Së treti, mbulimi nga programet e Qeverisë mund të jetë i paplotë. Për shembull, shifrat qeveritare lidhur me fëmijët e ngujuar bazohen në programin e saj të shkollës në shtëpi “Shans i dytë”, që vazhdon vetëm deri në klasën e nëntë. Kështu, fëmijët e një moshe më të rritur mbeten të paraportuar. Po kështu, një përqendrim i kombinuar tek të vrarët dhe tek numri i fëmijvë të ngujuar do të ofrojë vetëm një pjesë të numrit total të njerëzve jetët e të cilëve janë prekur në mënyrë serioze nga gjakmarrja. 

Një faktor i katërt është ekzistenca e shtysave që i bën disa grupe të ekzagjerojnë përmasat e problemit në mënyrë që të marrin financime. Në një kohë që OJQ të ndryshme bëjnë një punë jashtëzakonisht të mirë për këto çështje, shumë zyrtarë dhe vëzhgues të pavarur shprehën shqetësimin se një grup i vogël i zmadhon gjërat qëllimisht për qëllime të mbledhjes së fondeve. Një grup, për shembull, përmendi shifrën prej 300 policësh të vrarë që në vitin 1991 në përpjekje për të ndalur gjakmarrjen. Cilado qoftë saktësia historike e kësaj shifre, dhe është për t’i vënë një pikëpyetje të madhe, fakti është se të dhënat e policisë flasin për vetëm katër vrasje të policëve për shkak të detyrës në 5 vitet e fundit. Donatorët ndërkombëtarë nuk e ndihmojnë situatën nëse japin financime për programe që kanë të bëjnë me gjakmarrjen pa ekzaminimin e duhur. 
Shkaqet e gjakmarrjes 
Komentatorët e shpjegojnë rigjallërimin e gjakmarrjes me shkaqe të ndryshme, përfshi shpërbërjen e shtetit në periudhën post-komuniste, difektet në sistemin e drejtësise penale, zenkat e pazgjidhura në çështjet e pronës, dhe mangësitë në arsimim.  

Sistemi i drejtësisë penale: Dukuria e gjakmarrjes u rishfaq në fund të periudhës komuniste dhe u rrit në mënyrë domethënëse me rënien e ligjit dhe rendit më 1997. Mungesa e përgjigjeve zyrtare efikase ndaj kriminalitetit e nxitën popullsinë t’u kthehej meknizmave tradicionale për të gjetur drejtësinë. Por mendimet se sistemi i drejtësisë penale vazhdon të jetë aq joefikas dhe i korruptuar sa të nxjerrë në pah nevojën për të vazhduar me përdorimin e gjakmarrjes si një mjet për të bërë drejtësi duken pa vend. Ndërkohë që sistemi i drejtësisë vuan nga dobësi serioze dhe korrupsion i konsiderueshëm nuk ka të dhëna që të provojnë se perceptimi i mungesës së ligjit dhe rendit shpjegon vazhdimësinë e praktikës së gjakmarrjes. Në një kohë kur disa raste, sidomos ato më të vjetrat, mbeten të pazgjidhura, dhe disa të akuzuar për vrasje janë fshehur ose janë larguar nga vendi dhe nuk janë ekstraduar, në pjesën më të madhe të rasteve që unë shqyrtova, vrasësi ose ishte dorëzuar ose ishtë arrestuar menjëherë, dhe ishte gjukuar e dënuar. Për më tepër, rënia e përgjithshme e numrit të vrasjeve në vitet e fundit, ka sjellë edhe një reduktim të rasteve të gjakmarrjes, duke dëshmuar kështu, mes të tjerave, për ndikimin e një veprimtarie më efikase të policisë. 
Një problem shumë më i mprehtë, është se shumë familje të përfshira në gjakmarrje nuk e shikojnë sistemin e drejtësisë penale të shtetit si të aftë për të zgjidhur shqetësimet e tyre që kanë të bëjnë kryesisht me humbjen e gjakut dhe nderit, të shkaktuara këto nga vrasja fillestare. Dënimi i një vrasësi me burgim nuk arrin të mishërojë konceptin e tyre për drejtësi, që kërkon kthimin e gjakut të humbur, ose nëpërmjet një vrasjeje për të marrë hakun, ose një pajtim vullnetar formal mes familjeve. Kështu, veprimet e shtetit kundrejt vrasësit janë të papërfillshme në vlerësimin e kryer nga familjet nëse ka pasur ose jo një përgjigje “të drejtë” ndaj vrasjes fillestare. 
Nga ana tjetër, roli i shtetit mbi familjen e ngujuar varion. Për shumë familje kësisoji, ky rol, në rastin më të mire, është i kufizuar. Disa besojnë se, praktikisht, shteti mund të bëjë shumë pak për t’i mbrojtur ato. Të tjerë mendojnë se shteti duhet të mos përzihet sepse çështjet që kanë të bëjnë me nderin dhe respektin duhet të zgjidhen në mënyrë private, dhe jo nga policia. Për më tepër, shumë familje të izoluara nuk marrin kurrë një kërcënim për të cilin mund të ndërhyjë policia – ato thjesht besojnë se, për sa kohë nuk është dhënë besa, ata mund të jenë në shenjestër në çdo moment.   
Megjithatë, ka raste kur shteti mund të luante një rol mbrojtës më aktiv në drejtim të familjes së ngujuar. Nganjëherë ka pasur oferta për të kryer monitorime, por nuk është e qartë se sa seriozisht janë ndjekur ato. Ka pasur edhe zhvendosje të brendshme, por mund të zhvillohet një program më sistematik. Kërcënimet mund të ndiqen në mënyrë më efikase si dhe mund të gjykohen shumë më shpesh nga sa kanë qenë rastet e derisotshme. 
Prona: Mosmarrëveshjet lidhur me pronën pranohen gjerësisht se janë një shkak i rëndësishëm për gjakmarrjen. Kjo u konfirmua gjerësisht nga hetimet e mia, gjithsesi as Qeveria dhe as shoqëria civile nuk janë përpjekur të grumbullojnë të dhëna për këtë çështje. Fakti që sistemi i reformimit të pronës dhe tokës ka qenë në rastin më të mirë i ngatërruar dhe në rastin më të keq kaotik, nuk përbën surprizë, po të marrim parasysh edhe shkallën dhe kompleksitetin e sfidave. Progresi është i vonuar në secilën prej tri fushave kryesore të reformës: regjistrimit, legalizimit dhe kthimit e kompensimit. Probleme të ndryshme në secilin prej niveleve kontribuojnë në pasigurinë e titullit të pronësisë për atë që në fakt përbën vlerën ose burimin kryesor të jetesës për pjesën më të madhe të qytetarëve. Kjo pasiguri, e gërshetuar me vonesa kronike në zgjidhjen e mosmarrëveshjeve, zgjeron mundësinë e kapjes së disave pas mjeteve alternative, të jashtligjshme për zgjidhjen e mosmarrëveshjes, që si përfundim sjell rritje të gjakmarrjes. 

Arsimi:  Nivelet e ulta arsimore, sidomos në zonat më të prekura nga gjakmarrja, janë gjithashtu një faktor i rëndësishëm që kontribuon në marrjen e vendimit për t’iu përgjigjur vrasjes me mjete tradicionale dhe jo nëpërmjet sistemit të drejtësisë. 
Përpjekjet e qeverisë për trajtimin e gjakmarrjes 

Hapa të rëndësishëm janë ndërmarrë gjatë pesë vjetëve të fundit për trajtimin e gjakmarrjes. Kodi Penal është amenduar në drejtime të rëndësishme (dënimet minimale dhe përkufizimi specifik si akt penal i gjakmarrjes dhe vrasjeve prej gjakmarrjes), njësi të posaçme policore janë krijuar, një Komitet Koordinues i nivelit të lartë për gjakmarrjen është ngritur më 2005, si dhe programi “Shans i dytë” ofron shkollim për fëmijët e ngujuar. Por shumë më tepër mund dhe duhet bërë.  
Shumë nga bashkëbiseduesit më sygjeruan se Qeveria mund të bëjë relativisht pak gjëra që shkojnë përtej përpjekjeve ekzistuese për zhdukjen e gjakmarrjes dhe se komunitetet duhet të bëjnë vetë gjithë çka mbetet. Unë nuk jam dakord me këtë. Besoj se Qeveria mund të bëjë shumë më tepër punë në fushën kërkimore, edukimin e komunitetit dhe ndërgjegjësimin. 
Sa i përket fushës kërkimore, rrënjët më të thella kulturore të sistemit kërkojnë një nivel më të mirë të të kuptuarit që mund të promovohet nëpërmjet mbështetjes së kërkimeve ndërdisiplinare. Dy shembuj ilustrojnë disa perspektiva të mbështetura në kërkimet e mia. Së pari, është e rëndësishme të pranohet se ka nivele thellësisht të ndryshme të vet-izolimit. Disa njerëz janë praktikisht të kufizuar gjatë gjithë kohës, ndërsa të tjerë edhe dalin me raste, ndërkohë që ka të tjerë që dalin nga shtëpia shpesh. Sidoqoftë, të gjithë këta e konsiderojnë veten si të ngujuar, sepse familjet përkatëse nuk janë pajtuar. Së dyti, disa organizata pretenduan se vrasjet për gjakmarrje janë duke vënë në shenjester gjithnjë e më shumë gra e fëmijë. Por në fakt, fare pak janë vrarë, dhe dy gra mes tyre duket se janë vrarë aksidentalisht. Gjithashtu, nuk gjeta të dhëna të konsiderueshme që të flisnin për gra të ngujuara për shkak të frikës se mos ktheheshin në objekte të sulmeve hakmarrëse. Një numër i madh vajzash janë ngujuar, edhe pse kjo kishte prirjen të bëhej për shkak të respektit ndaj pjesëtarëve të tjerë të familjes, ose nga frika se vajzat mund të sulmoheshin ose trafikoheshin. Me fjalë të tjera, një kërkim më i thellë do të ofrojë një pamje më të qartë të sfidave që duhet të gjejnë zgjidhje.   

Edukimi i komuniteti është i rëndësishëm. Pjesërisht kjo është e nevojshme të kryhet nëpërmjet shkollës dhe trainimit, por roli i ndërgjegjësimit të komunitetit në një kuptim më të gjerë është njëlloj i rëndësishëm. Kjo e fundit përfshin jo vetëm edukimin e qytetarëve me sistemin formal të drejtësisë por edhe kundërshtimin e nocioneve të vjetëruara sipas së cilave ndëshkimi kolektiv është i pranueshëm. Të tilla nocione janë krejtësisht të papajtueshme me parimet sipas të cilave vepron shoqëria shqiptare sot, dhe Qeveria duhet të vërë një theks më të madh edukues mbi të drejtat e njeriut për të gjithë individët. Një arsye tjetër për një ndërhyrje më të madhe të shtetit është fakti se familjet, duke mos e njohur kanunin, mund t’u drejtohen për këshillim vetëm atyre përfaqësuesve të shoqërisë civile që mbështeten me tepri në normat e kodit, në atë që këta përfaqësues e quajnë gjakmarrje. Ndërkohë që vazhdimësia e mentalitet kanunor si rezultat i një qasjeje të tillë nuk është e qëllimshme, ajo mund të shfaqet si një pasojë e padëshiruar e kësaj qasjeje që përdoret nganjëherë. 

Së fundi, Qeveria mund të luajë një rol më të fuqishëm në ndërgjegjësim, sidomos në dhënien e ndihmës ndaj përpjekjeve për pajtimin e familjeve, gjë e cila deri tani u është lënë në dorë thuajse plotësisht vetë familjeve dhe shoqërisë civile. Një numër bashkëbiseduesish më informoi se ata i ishin drejtuar Qeverisë për ndihmë për t’i dhënë fund ngujimit të tyre nëpërmjet pajtimit, porse Shteti kishte bërë pak në këtë drejtim. 
Dhuna në familje
Në raportin e tij të marsit 2009, INSTAT-I raportoi se 31% e grave ka përjetuar dhunë në familje. Sipas të dhënave zyrtare, 15 gra janë vrarë si rezultat i dhunës në familje gjatë dy viteve të fundit. Këto shifra ka mundësi të jenë më të ulta se realiteti për shkak të kufizimeve të statistikave të Qeverisë lidhur me shkakun e vdekjes, raportimit të kufizuar nga ana e anëtarëve të familjes të shakqeve “private” të dhunës dhe vdekjes, dhe mundësisë për mosnjoftimin e shtetit lidhur me vdekjet sidomos në zonat rurale ose ngulimet informale.  

Nivelet e larta të dhunës ndaj grave të shkaktuar nga anëtarët e familjes, sidomos bashkëshortët, ka marrë një vëmendje të konsiderueshme dhe mjaft të nevojshme në Shqipëri gjatë viteve të fundit. Qeveria, me mbështetjen e Kombeve të Bashkuara, ka ndërmarrë një numër hapash të rëndësishme, përfshi hartimin e një Strategjie Kombëtare të Barazisë Gjinore dhe Dhunës në Familje (2007-2010). Nëpërmjet financimit nga donatorët, shumë zyrtarë të policicë, gjykatave dhe zyrtarë të tjerë janë trajnuar në fushën e dhunës në familje. Njësi të posaçme të policisë për dhunën në familje janë ngritur në mënyrë që të nisë ndryshimi i sjelljeve negative shoqërore që çojnë tek dhuna. Dhe grupet e shoqërisë civile kanë qenë shumë aktive dhe jashtëzakonisht efikase në rolin e tyre kyç të mobilizimit të përpjekjeve aktorëve të tjerë socialë.
Kanë pasur ndikime pozitive, përfshi edhe një rritje të theksuar të numrit te grave që shkojnë për të raportuar raste të dhunës pranë zyrtarëve të policisë (nga rreth 270 më 2007 në mbi 1 000 raste më 2009), rritje të numrit të urdhrave mbrojtës, si dhe të rasteve të gjykimit të shkelësve të ligjit. Ekspertët që punojnë në këtë fushë vërejnë se kanë parë ndryshime të rëndësishme në shkallë të gjerë në qendrimet e zyrtarëve ndaj dhunës në familje.  

Sidoqoftë, dhuna në familje mbetet një problem shumë i gjerë dhe shumë mbetet për të bërë, sidomos lidhur me buxhetimin nga ana e Qeverisë për programet e saj në këtë fushë. Pjesa më e madhe e financimit vjen nga donatorët. Ndërkohë që Shqipëria ka 13 strehëza për gratë e abuzuara dhe fëmijët e tyre, vetëm katër prej tyre financohen nga Qeveria. Një strehëz e re e ngritur në Tiranë, e pajisur nga UNDP, gëzon mbështetjen e Qeverisë por nuk ka një buxhet të përcaktuar qeveritar që të shkojë për financimin e saj. Gjatë vizitës sime, u sigurova nga Qeveria se financimi i saj për këtë strehëz, si dhe për programe të tjera do të kryhet.  Përvec kësaj, ekspertë të dhunës gjinore më raportuan se ndërkohë që shumë zyrtarë të policisë kanë shfaqur një vullnet gjithnjë e në rritje për t’u ardhur në ndihmë grave, atyre nuk u janë dhënë gjithnjë njohuritë, burimet ose mbështetja institucionale për ta bërë këtë në mënyrën më efikase të mundshme. Në disa raste, çështja është aq e thjeshtë sa shkon deri tek dhënia e detajeve të referencës per strehëzat ose mbështetjen psiko-sociale. Mbulimi i dhunës në familje nga ana e medias ka qenë shpesh i papërgjegjshëm, dhe në disa raste, jashtëzakonisht dëmtues në raport me sigurinë e grave. 

Zhdukjet dhe vrasjet pas luftës së Kosovës 
Për vite me radhë, ka pasur pretendime se disa pak qindra vetë ishin kaluar nëpërmjet kufirit Kosovë-Shqipëri pas qershorit 1999 nga Ushtria Clirimtare e Kosvës. Supozohet se të burgosurit janë mbajtur në kampet e UCK-së në Shqipëri, disa ishin torturuar ose vrarë, dhe disa qenë viktima të trafikimit të organeve. Hetime paraprake u ndërmorën më 2004 nga Zyra e Prokurorit të ICTY-së.    

Përpjekje të mëpasme për hetim janë ndërmarrë nga entitete të ndryshme, përfshi Këshillin e Europës, Prokurorin serb të krimeve të luftës, dhe EULEX-in. Autoritetet shqiptare besojnë fuqimisht se pretendimet kanë motive politike, dhe janë absolutisht pa asnjë themel. Mbi ketë bazë, asnjë nga përpjekjet për hetim nuk ka marrë një bashkëpunim domethënës nga ana e Qeverisë së Shqipërisë. Ndërkohë që mua m’u ofrua një numër shpjegimesh, ato përbënin praktikisht një lojë ping-pongu buroktratik dhe diplomatik, në të cilën përgjegjësia për mospërgjigjën ndaj kërkesave për bashkëpunim kalohej nga zyrë tek tjetra, ku secila këmbëngulte se nëse do t’u kërkohej nga autoritetet e duhura dhe sipas kushteve të duhura, ata nuk do të ngurronin të mernin pjesë. Por në thelb duket se çështja ka mbetur përfundimisht në vend.   

Gërdeci
Gjykimi i atyre që mbajnë përgjegjësi për jetët e humbura, plagosjet të shkaktuara, dhe pronën e shkatërruar nga shpërthimi i Gërdecit në mars të vitit 2008 është qartësisht një çështje e rëndësisë së lartë. Është gjithashtu një çështje e ngarkuar shumë me implikime politike, te cilave nuk dëshiroj t’u hyj. Shqetësimi im është nëse vdekjet e Gërdecit janë hetuar në mënyrë domethënëse dhe nëse po gjykohen në mënyrë efektive. Të gjitha përpjekjet e nevojshme duhen bërë nga Zyra e Prokurorit të Përgjithshëm për të garantuar se drejtësia do të shkojë në vend dhe do të duket se ka shkuar në vend dhe se, aty ku është e nevoshme, do të bëhen kërkesa për heqjen e imuniteteve.
Shkeljet e të drejtave të njeriut të periudhës komuniste 
Një javë para nisjes së misionit tim, një varr masiv i periudhës komuniste me 19 trupa u zbulua në afërsi të fshatit të Linzës. Zbulimi përbën një kujtesë e fortë se, njëzetë vjet pas rënies së komunizmit, Shqipëria nuk është marrë në mënyrë të plotë me vrasjet dhe shkeljet e tjera të të drejtave të njeriut të kryera gjatë atyre viteve. Është pranuar gjerësisht se mijëra shqiptarë janë torturuar, ekzekutuar dhe zhdukur nga shteti, por shumë nga familjet e viktimave nuk kanë arritur të mësojnë fatin e të dashurve të tyre, dhe detajet e shkeljeve të regjimit nuk janë nxjerrë në dritë. Në një pjesë të madhe, kjo vjen për shkak se Shqipëria është një prej pak vendeve të ish-Peredes së Hekurt që nuk i ka hapur arkivat e saj të shërbimeve sekrete të periudhës komuniste. Numri i vogël i gjykimeve të ndërmarra në vitet 90-të për një kuadër specific të krimeve kundër njerëzimit nuk e zëvendëson dot nevojën për një pasqyrim më të gjerë. 

Pa arritjen e një pasqyrimi të plotë, Qeveria nuk do t’i ketë përmbushur detyrimet e saj ligjore ndërkombëtare për hetimin, gjykimin dhe dënimin e shkeljeve. Kjo edhe mund ta lërë vendin peng të së kaluarës së vet ku shkeljet e të drejtave nga ish-zyrtarët nuk pranohet hapur dhe nuk zgjidhen nëpërmjet mekanizmave juridike. Kur shkeljet janë në shkallë të gjerë dhe ende të ngarkuara politikisht, siç është rasti i Shqipërisë, drejtësia mund të zgjidhet më së miri nëpërmjet një komisioni kombëtar i cili mund të kryejë një hetim të pavarur, sistematik dhe të qëndrueshëm të shkeljeve të të periudhës komuniste. Në vend të kësaj, Qeveria ka zgjedhur kohët e fundit ngritjen e një instituti për studimin e shkeljeve të periudhës komuniste, si dhe një grup pune për zbulimin e varreve masive të asaj periudhe historike. U sigurova nga Kryeministri se instituti do të ketë akses të plotë në dosjet e shërbimit sekret dhe të gjitha dosjet e tjetra qeveritare te asaj kohe.  

Sistemi i drejtësisë penale 
Një numër bashkëbiseduesish ngritën shqetësime për ndikimin e korrupsionit në sistemin e drejtësisë lidhur me akuzat dhe dënimet për vrasjet nga gjakmarrja. Ekziston të paktën perceptimi – në shkallë të gjerë – se dhënia e rryshfetit një gjykatësi mund të rezultojë në një  dënim më të reduktuar. Dhënia e rryshfetit një prokurori shikohet gjithashtu si një mënyrë për të reduktuar akuzat e mundshme nga një akuzë për gjakmarrje  - e cila kërkion një dënim minimal prej 20 vjetësh – në një akuzë që parashikon një dënim më të ulët. Këto shqetësime nxjerrin në pah nevojën për integritet gjyqësor i cili ruan aftësinë e sistemit të drejtësisë për të hetuar dhe dënuar vrasjet me efikasitet. Ato gjithashtu theksojnë nevojën për masa anti-korrupsion dhe mbikëqyrëse.  

Bashkëbiseduesit ngritën gjithashtu shqetësime lidhur me trajtmin e imunitetit kushtetues të Ministrave dhe gjykatësve në Kodin e Procedurës Penale. Sipas Kodit, imuniteti i shoqëron qysh në fazat e hershme të hetimit, dhe jo thjesht në momentin e ngritjes së akuzës ose arrestimit. Kjo e pengon aftësinë e Zyrës së Prokurorit për të ndërmarrë hetime delikate.   

Gjykata Kushtetuese
Gjykata Kushtetuese është një element jetik në ruajtjen e shtetit ligjor në Shqipëri. Dy të tretat e gjykatësve do të zëvendësohen nga Presidenti, me miratimin e Kuvendit, kur mandatet e tyre të skadojnë në muajt e ardhshëm. Në çdo situatë të tillë, një qeveri gjendet para rrezikut që të shihet sikur po e përdor këtë mundësi për të ndryshuar në mënyrë domethënëse përbërjen e gjykatës në favor të saj. Prandaj është e rëndësishme për Qeverinë që të demonstrojë se procesi i zëvendësimit qeveriset nga procedura që janë, dhe mund të shihen se janë, të ndershme. Është e dëshirueshme që Qeveria ta angazhohet, në të gjitha emërimet në gjyqësor, për respektimin e procedurave transparente në mënyrë që të garantohet një gjyqësor i kualifikuar dhe i pavarur, dhe t’i reflektojë këto procedura në legjislacion.    

Përfundime dhe rekomandime paraprake 

Gjakmarrja
Ndërkohë që vrasjet nga gjakmarrja së shpejti do të kthehen në diçka që i përket së kaluarës, besimi në praktikën e marrjws hak për nderin dhe gjakun jashtë sistemit të rregullt ligjor mbetet e ngulitur mirë në disa pjesë të shoqërisë. Zhdukja e kësaj dukurie do të kërkojë masa të tjera përveç atyre të ndërmarra deri më tash. Dëshira e kuptueshme e Qeverisë për ta konsideruar gjakmarrjen si një artifakt krejtësisht historik nuk duhet ta pengojë atë në shqyrtimin e ndërmarrjes së masave të tilla si:  

· Ngritja e sekretariatit tashmë të planifikuar prej kohësh por që nuk është krijuar ende për Komitetin e Koordinimit të gjakmarrjes. Si një çështje parësore, Qeverias duhet, nëpërmjet INSTAT-it, të ndërmarrë një anketim dhe analizë statistikore, duke përdorur përkuzime uniforme dhe kuptimplote, lidhur me dukurinë e gjakmarrjes dhe mbizotërimin e manifestimin e saj në shoqërinë shqiptare;  

· Nxitja e kërkimeve ndërdisiplinare lidhur me çështjen e gjakmarrjes, përfshi shkaqet dhe mjetet për t’i dhënë fund vrasjeve dhe ngujimit, që ndoshta mund t’i besohet një Instituti të ri Kombëtar të Kriminologjisë;

· Konsultimi me studiuesit më në zë dhe drejtuesit e grupeve përkatëse fetare në mënyrë që të përcaktohet se cila është rruga më e mirë për qeverinë që të mund të: (a) kryejë ndërgjegjësim për t’i dhënë fund ngujimit të familjeve nga gjakmarrja; (b) ndërmjetësojë forma më efikase të pajtimit nga liderët e komunitetit që kanë peshë; dhe të (c) garantojë se ndërmjetësit nuk kanë konflikt potencial interesi të çfarëdolloji me këtë çështje. 

· Garantimi se kurrikulumi arsimor i të gjitha niveleve përfshin një theks të veçantë tek të drejtat individuale të njeriut dhe në mënyrë specifike zhvlerëson mesazhin e kundërt që jepet nga pjesët përkatëse të kanunit. 
Donatorët ndërkombëtarë duhet të jenë më përzgjedhës në programet e tyre të financimit, dhe duhet të jenë po aq të shqetësuar për çështjet më të gjera të dhunës dhe traditave problematike të dënimit kolektiv saç janë ndaj nocionit ekzotik të gjakmarrjes. 

Dhuna në familje 
Qeveria ka bërë progres domethënës në hartimin dhe zbatimin e strategjive që trajtojnë nivelet e larta të dhunës në familje. Është e rendësishme që Qeveria të ndjekë çështjen e garancisë se programet dhe strehëzat do të marrin financim prej saj. Programet do të kenë nevojë të vazhdojnë të mbështeten dhe zhvillohen në afat të gjatë kohor, në mënyrë që të zhduken pikëpamjet patriarkale që çojnë në dhunë, dhe për të rritur mundësinë e viktimave për të pasur akses në drejtësi. 
Media duhet të jetë më e përgjegjshme në mbulimin që u bën çështjeve të dhunës në familje.
Zhdukjet dhe vrasjet pas luftës së Kosovës 
Duke pasur parasysh se sa i fortë është besimi, në nivelet më të larta, se pretendimet për qindra njerëz të vrarë në Shqipëri pas qershorit 1999 janë të pathemelta, do të ishte në interesin më të mirë të Qeverisë që të ndërmjetësojë një hetim të pavarur dhe objektiv nga një prej entiteteve ndërkombëtare të përqëndruara aktuliasht në këtë çështje. 

Gërdeci
Prokuri i Përgjithshëm duhet të garantojë se ngjarjet që çuan në shpërthimin e Gërdecit do të hetohen plotësisht, të gjitha palët përgjegjëse do të gjykohen, dhe, aty ku është e nevopjshme, të bëhen kërkesa për heqjen e imuniteteve. 
Shkeljet e periudhës komuniste
Qeveria duhet të konsiderojë ngritjen e një komisioni kombëtar për kryerjen e një hetimi të pavarur, sistematik dhe të qendrueshëm të shkeljeve të periudhës komuniste. Deri në atë moment, Qeveria duhet të sigurojë që institutit të propozuar për studmin e shkeljeve të kohës së komunizmit t’i jepet akses i plotë në çdo burim të mundshëm informacioni lidhur me këtë periudhë dhe që të jetë në gjendje të përdorë pushtetin e vet për t’i paraqitur raste specifike Prourorisë për shqyrtim. 
Sistemi i drejtësisë dhe reformat kundër korrupsionit 
Qeveria duhet të hartojë kritere dhe procedura që sigurojnë profesionalizëm të lartë, pavarësi dhe integritet të gjykatësve, sidomos në lidhje me Gjykatën Kushtetuese dhe Gjykatën e Lartë. 

Qeveria duhet të amendojë Kodin e Procedures Penale në mënyrë që t’i japë mundësi zyrës së prokurorit të fillojë hetimet e zyrtarëve të lartë, përfshi ministra dhe gjykatës, pa pasur nevojë që fillimisht të hiqet imuniteti i tyre. Cështja e heqjes së imunitetit duhet të trajtohet vetëm në rast se Prokuroria ka të dhëna të mjaftueshme për të ngritur akuza.   

Qeveria duhet të zhvillojë kapacitete dhe ekspertizë në radhët e statisticienëve dhe analistëve të INSTAT-it dhe në minisitritë përkatëse që të mbledhin të dhëna që kanë të bëjne me drejtësinë penale në përputhje me standartet e pranuara ndërkombëtare, për të sigurar mundësinë e të gjithë aktorëve që të ndërmarrin vendime të shëndosha lidhur me politikat. 

